
Dagsetning. 5. apríl 2017

Vísað er til fjölmargra fyrri athugasemda Sólar á Suðurlandi, landeigenda á Hamarsheiði og fleiri 
bæjum í námunda við áhrifasvæði Hvammsvirkjunar, sumarbústaðaeigenda, hestamanna, 
veiðimanna, ferðamanna og göngufélaga, á öllum stigum þessa leiðinlega máls.

Fyrst af öllu þarf að taka fram, að þrátt fyrir að vera ekki í vinnu við að skrifa athugasemdir, færa rök 
gegn virkjunum, veita upplýsingar, safna gögnum, leiðrétta rangfærslur vegna áforma um hefur 
undirrituð varið ófáum vinnustundum, eða kannski frekar mánuðum, eða jafnvel árum, í þá iðju.

Stundum hefur þurft að leiðrétta villandi kynningarefni, bein ósannindi, hálfsannleik og einhliða 
málflutning Landsvirkjunar sem aldrei hefur tekið minnsta tillit til vilja annarra en þeirra sem vilja 
virkja sem mest og sem fyrst.

Ég læt nægja hér að vísa til fyrri umsagna, við fyrri hluta rammáætlunar, við fyrri 
þingsályktunartillögu um hana og bæta við að allt sem þar var ritað af gagnrýnendum þessarar 
virkjunar stendur óhaggað. Virkjanir í byggð við Þjórsá eru aðför að sveitunum við ána, þær eru 
samfélagslega skaðlegar eins og þegar hefur komið skýrt fram. Þær stórspilla möguleikum í 
ferðaþjónustu á svæðinu, þær stórspilla landbúnaði á svæðinu og þær valda og hafa valdið 
heilsutjóni, deilum og úlfúð manna á milli. Þær skapa engin störf á svæðinu. Þær eyðileggja 
laxastofna, loftslag og friðuð landsvæði, (Viðey). Þær rjúfa náttúrulegar sauðfjárveikivarnir. Þær 
minnka bújarðir, auka hættu á sandfoki, flóðum og jarðvegseyðingu.

Þær eru líka óskemmtilegt dæmi um yfirgang stjórnvalds (Landsvirkjun virðist vera stjórnvald og bæði 
sveitarstjórnir og skipulagsfulltrúar virðast vinna á hennar vegum.) Þetta marghöfða stjórnvald hefur 
beitt ægivaldi fjármagns, það hefur hótað, gefið út hálfsannleik eða rangar upplýsingar og það hefur 
mútað, með vegum, vatnsbólum, brúm og netsambandi. Og jafnvel peningum. Áformin 
ýta undir almennt vantraust á réttlátri stjórnsýslu. Fyrir þetta allt er mál að linni og að fólk og byggðir 
við Þjórsá fái frið fyrir virkjanaágangi til langrar framtíðar og hætt verði sem snarast við öll 
virkjanaáform í byggðunum við Þjórsá.

